
A Palos dunque ô se n’andò con varii

Spagnolli mâ contenti do so stato,

Che all’Eroe s’offerivan volontarii;

Da-ô quæ all’impiego decoroso e grato

O fu fissôu de scrive i commentarii

Do nêuvo viægio, comme letterato;

Ma primma de partî ô mandò all’oggetto

Do so tenero amô questo biggetto.

« Creddo che aggiæ, Scignôa, ben conosciûo

« E gradîo forse (sarvo ogni illuxion)

« L’amô che mi ve porto, e che ho taxûo

« Pe riguardo da vostra condizion;

« Inutilmente un anno ho combattûo:

« E aôa tanto me crussia a mæ pascion,

« Che per mi no dexideo atro che moî,

« O de poeî meritâ d'unîme a voî.

« E scibben, che ô partî ô m’afflizze a segno,

« Ch’ô m’è da morte mæxima ciù amao,

« Pù tento a sorte d’ëse de voî degno,

« E de poeî diventâ da vostro pao:

« Lasciæ dunque pe un anno ogni altro impegno,

« Se quanto me seî caa, mi ve son cao:

« E se voî pù formæ pe un casto amante

« I voti che pe voî forma « Ferrante ».

A-ô prinçipio do viægio, benchè ô foîse

O primmo di compagni a luxingâse,

E speranze d’un exito feliçe

Credendo a-ô lungo andâ stolide e fâse,

O fu ô primmo di mæximi a pentîse,

O fu ô primmo de tutti a lamentâse,

O fu ô primmo de tutti a metteî sciù

Pe dimandâ che se tornasse in zù.

